Visthönnunarkröfur ESB um ljósaperur

Með reglugerð 244/2009 frá 18. mars 2009 setti framkvæmdastjórn Evrópusambandsins visthönnunarkröfur sem ljósaperur sem á markaðssetja á innri markaðinum þurfa að uppfylla. Reglugerðin er ein af níu reglugerðum sem framkvæmdastjórnin hefur sett um tæknilegar visthönnunarkröfur fyrir einstaka vöruflokka, t.d. sjónvörp, rafmótora og heimiliskælitæki. 

Visthönnunarkröfurnar ganga út á orkunotkun og fleiri þætti sem hafa áhrif á umhverfisálag af völdum notkunar vöru. Reglugerðirnar eru settar á grunni heimildar í tilskipun 2005/32 um ramma til að setja fram kröfur um visthæfa vöruþróun að því er varðar vörur sem nota orku. Tilskipunin var tekin upp í EES-samninginn með ákvörðun sameiginlegu EES-nefndarinnar, nr. 102/2007, og innleidd hér á landi með lögum nr. 42/2009, um visthönnun vöru sem notar orku. Í texta tilskipunarinnar kemur fram að markmið hennar sé að setja ramma varðandi visthönnunarkröfur fyrir vörur sem nota orku, með það að markmiði að tryggja frjálst flæði þeirra á innri markaðnum. Þá er einnig tekið fram að tilskipunin stuðli að sjálfbærri þróun með því að auka orkunýtni og umhverfisvernd. 

Í undirbúningi er að taka reglugerð 244/2009 ásamt öðrum reglugerðum framkvæmdastjórnar ESB um visthönnun vöru upp í EES-samninginn með ákvörðunum sameiginlegu EES-nefndarinnar. Þessar reglugerðir verða síðan innleiddar hér á landi með reglugerðum settum af iðnaðarráðherra á grundvelli heimildar í lögum nr. 42/2009 og öðlast við það formlegt gildi hér á landi.

Eins og áður segir er í reglugerð 244/2009 að finna þær tæknilegu kröfur sem ljósaperur verða að uppfylla til að heimilt sé að merkja þær CE-samræmismerkinu og markaðssetja á innri markaðinum. Reglugerðin og visthönnunarkröfur hennar ná til allra svokallaðra „non-directional“ ljósapera, þ.á m. glópera, halógenpera, flúrpera og sambyggðra flúrpera. Í viðauka við reglugerðina er að finna þessar visthönnunarkröfur en þær snerta orkunotkun, gæðakörfur (líftími, kveikingar, ræsitíma, upphitunartíma, útfjólubláageislun og litagæði) og upplýsingagjöf á umbúðum ljósapera. Þá eru settar reglur um ferli við sannprófun á því að ljósaperur uppfylli kröfur reglugerðarinnar o.fl.

Visthönnunarkröfurnar koma til framkvæmda í áföngum frá 1. september 2009 til 1. september 2016. Að því gefnu að tækniframfarir verði ekki í hönnun glópera þá hafa reglurnar í för með sér að: 
· frá og með 1. september 2009 var bannað að markaðssetja allar mattar glóperur og 100 W glærar ljósaperur,
· frá og með 1. september 2010 verður bannað að markaðssetja glærar 75 W glóperur,
· frá og með 1. september 2011 verður bannað að markaðssetja glærar 60 W glóperur,
· frá og með 1. september 2012 verður bannað að markaðssetja glærar 25-40 W glóperur.

Í umræðunni hefur einkum verið horft til þess að ætlunin sé að banna glóperur. Þetta er ekki sérstaklega tekið fram í reglugerðinni en er bein afleiðing þeirra visthönnunarkrafna sem settar hafa verið, þar sem orkunýtni glópera er léleg. Þá hefur verið bent á að sparperur innihaldi kvikasilfur, hafi lélegri ljósgæði samanborið við glóperur, uppfylli ekki þær væntingar sem gerðar séu til þeirra hvað varðar orkunýtni, litagæði, líftíma og að ekki sé hægt að nota þær með dimmerum, auk þess sem bent hefur verið á að vænta megi fullkomnari sparpera á næstu árum o.s.frv. 

Þá hefur því verið haldið fram að ekki sé tekið tillit til allra þátta varðandi mat á kostnaði, losun gróðurhúsalofttegunda o.fl. Til að bregðast við þessari umræðu sendi framkvæmdastjórn Evrópusambandsins frá sér 23 blaðsíðna minnisblað, dags. 18. mars 2009, þar sem svarað er 42 spurningum varðandi málið.

Því hefur verið haldið fram að Ísland eigi að sækja um undanþágu frá banni við markaðssetningu glópera, þar sem það muni ekki skila Íslandi neinu í að draga úr losun gróðurhúsalofttegunda, heldur hafa í för með sér aukinn vanda vegna kvikasilfursmengunar og kostnað þar sem sparperur séu dýrari en glóperur. Fallast má á að notkun sparpera dragi ekki úr losun gróðurhúsalofttegunda hér á landi þar sem losun gróðurhúsalofttegunda frá raforkuframleiðslu er lítil. 

Rétt er að benda á að Ísland hefur ekki óskað undanþága frá öðrum gerðum sem hafa sambærilegan tilgang, s.s. tilskipunum um orkumerkingar heimilistækja o.fl. 

Hvað varðar kvikasilfursmengunina þá samþykkti Alþingi árið 2008 breytingar á lögum um meðhöndlun úrgangs sem fela m.a. í sér að söfnunarstöðvar sveitarfélaga skuli hafa aðstöðu fyrir móttöku á raf- og rafeindatækjaúrgangi frá heimilum sem beri að taka við gjaldfrjálst. Sparperur falla undir raf- og rafeindatækjaúrgang og ber því að meðhöndla í samræmi við lögin. Hvað varðar aðra þætti svo sem verð á perum þá ber að hafa í huga að notkun sparpera dregur úr raforkunotkun og þar með raforkukostnaði þeirra sem nota slíkar perur, en sparnaðurinn fer eftir gæðum sparpera. 

Orkusetur hefur út frá gefnum forsendum (2,7 klst. meðalnotkun og 110.000 heimili) reiknað út að ef öll heimili á landinu skipta út tíu 60 W glóperum fyrir  tíu 11 W sparperur yrði árlegur raforkusparnaður um 60 milljón kWst. Þetta jafngildir raforkuframleiðslu 18 Elliðaárvirkjana. Ef miðað er við að heildarraforkuverð til heimila sé 10 kr/kWst væri árlegur heildarsparnaður raforkukostnaðar heimila hér á landi 600 milljónir króna.

Þá verður að hafa í huga að tilskipun 2005/32 og reglugerðir settar á grundvelli hennar eru innri markaðsgerðir, varða í raun gæði vöru og er ætlað að gilda á öllum innri markaðinum, koma í veg fyrir tæknilegar viðskiptahindranir og tryggja frjálst flæði vöru á markaðinum. Undanþágur frá slíkum gerðum eru að meginstefnu til ekki veittar í samræmi við þann tilgang að skapa einsleitni á innri markaðinum. 

Eins og áður segir bannar reglugerðin ekki glóperur heldur nær hún til allra svokallaðra „non-directional“ ljósapera, þ.á m. glópera, halógenpera og flúrpera, og setur  visthönnunarkröfur sem ná til allra ljósapera sem falla undir hana. Visthönnunarkröfurnar lúta að ýmsum þáttum, þ.á m. orkunýtni sem glóperurnar uppfylla ekki. Til að fá undanþágu frá banninu þyrfti að fá undanþágu frá reglugerðinni í heild sinni og þar með öllum kröfum hennar um visthönnunarkröfur ljósapera. Spurning er hvort æskilegt og réttlætanlegt sé að fara fram á slíka undanþágu. 

Í þessu sambandi má benda á að Noregur fer ekki fram á undanþágu þrátt fyrir að vera í mjög svipaðri aðstöðu og Ísland hvað varðar losun gróðurhúsalofttegunda frá raforkuframleiðslu. Það byggir á því að undanþága myndi skapa skilyrði fyrir því að vörur sem ekki uppfylla gæðakröfur annars staðar á innri markaðinum ættu greiðan aðgang á markað í Noregi.

Fengi Ísland undanþágu frá reglugerðinni væri a.m.k. ekki bannað að markaðssetja glóperur hér á landi. Hins vegar liggur fyrir að sum fyrirtæki hafa hætt framleiðslu glópera og því spurning hvort undanþága hefði nokkurn tilgang. Þá myndi undanþága leiða til þess að kröfur um gæði ljósapera ættu ekki við hér á landi og því væru engar takmarkanir á því hvers konar ljósaperur, þ.m.t. sparperur, mætti markaðssetja hér á landi. Ísland yrði þá eina landið á innri markaðinum þar sem markaðssetja mætti ljósaperur sem ekki uppfylla visthönnunarkröfur Evrópusambandsins, sem aftur gæti leitt til þess að ljósaperum sem ekki uppfylla kröfur annarra aðildarríkja EES-samningsins yrði dömpað á markað hér á landi. 

Í ljósi ofangreinds er það niðurstaðan að óráðlegt sé að sækja um undanþágu frá reglugerð 244/2009 og afar ólíklegt að slík undanþága fengist. Þá ber að horfa til þess að efni reglugerðarinnar hefur nokkurn samhljóm með samstarfsyfirlýsingu ríkisstjórnarinnar þar sem kveðið er á um að gerð verði áætlun um orkusparnað, jafnt fyrir atvinnufyrirtæki og heimili og að efld verði fræðsla til almennings og fyrirtækja um vistvæn innkaup, umhverfismerkta vöru og gildi sjálfbærrar neyslu.

Nánar upplýsingar:
http://ec.europa.eu/energy/efficiency/ecodesign/lumen/doc/incandescent-bulbs-en.pdf 
http://ec.europa.eu/energy/efficiency/ecodesign/lumen/doc/light_bulbs_en_rev.pdf
